EUSKAL LEGEBILTZARREKO KIDEEN 

UKIEZINTASUNAREN UKAZIOA

I.-  Aztertzen diren gertaerak

EAEko Justiziako Auzitegi Nagusiko Zigor Arloko Salak, 2003ko irailaren 5ean, Jon Salaberria euskal legebiltzarkidea kondenatu zuen, “ekintza terroristak goresteko” delitu batengatik, urte beteko kartzelarekin eta zazpi urteko ezgaitze absolutuarekin.

Epaian frogatu diren gertaerak dira zigorraren oinarria, zehazki, Eusko Legebiltzarreko tribunan esan zuen diskurtsoagatik. Hauxe esan zuen: ETAren borroka armatuaren xedea ez da ideiak inposatzea. Euskal Herriaren eskubide zilegiak defendatzeko egiten du ETAk borroka armatua.

II.-  EAJ-PNVren hausnarketak

Jon Salaberria eusko legebiltzarkideak bere adierazpenak Legebiltzarraren egoitzatik at egin balitu, Zigor Kodeko 578 eta 571-577 artikuluetan deskribatzen den ez-zilegi penala izan liteke. Aitzitik, Legebiltzarreko tribunatik egin zituenez gero, ezin zaio zigorrik ezarri.

EAEko Justiziako Auzitegi Nagusiak ez du kontuan hartzen sistema parlamentario ororen (eta beraz, edozein botere-egitura demokratikoren) berezko baloreetako bat: parlamentu bateko tribuna inmunitate penaleko eremua da parlamentario gisa ematen diren boto eta iritzi guztietarako, ukiezintasunaren institutu juridikoa dela bide. Munduko herrialde demokratiko guztietan, inmunitateak eta ukiezintasunak parlamentarioen dialektika babesten dute zuzenbide penalaren aurrean.

Aurreko guztiagatik, epaiaren zuzenbidezko oinarrien funtsezko argudioa erraz errefusa daiteke. Izan ere, hauxe da argudio nagusia: ukiezintasunak ez ditu legebiltzarkideak erantzukizun penaletatik erabat eta automatikoki salbuesten. Ukiezintasunak ez dakar Legebiltzarreko batzarretan egiten diren jakintza edo borondate adierazpen guztiak inolako kontrolik ez izatea. Gernikako Autonomia Estatutuaren 26.6 artikuluan adierazi zenez, Eusko Legebiltzarreko kideak ukiezinak izango dira euren kargua betetzean ematen dituzten boto eta iritziengatik. Euren agintaldian autonomi erkidegoaren lurralde-eremuan deliturik egiten badute ere, ezin izango dituzte atxilotu ez atxiki, delitu gori-gorietan ez bada. Manua hitzez hitz aztertzen badugu, argi eta garbi ikusten da, atxilotzeko, egozteko eta prozesatzeko aukeraz ari denean, Legebiltzarraren 

egoitzatik kanpo eginiko delituei buruz bakarrik diharduela legelariak; Legebiltzarreko eztabaidetan emandako iritziak, berriz, beren beregi kasu honetatik kanpo uzten ditu. (Hala da, nahiz eta espainiar Zigor Kodean, erreformarik berrienetan ideiak adierazte hutsari delitu-izaera egozten bazaio ere, terrorismoa goresteko edo apologia egiteko tipifikazio berrian; halakorik ez da gertatzen benetan demokratikoa den ezein herrialdetako zigor-zuzenbidean, ematen diren ideiak erabat gaitzesgarriak izan arren).
Konstituzioaren 71.2 artikuluan agintzen denez, Gorte Nagusietako kideak epaitu ahal izatea edo ez legebiltzarrek eurek erabaki behar dute. Konstituzioaren 20. artikuluak parlamentarioen ukiezintasuna funtsezko eskubide gisa bermatzen du. Parlamentarioen ukiezintasuna ez da pribilegio pertsonala, ezta hiritar jakin batzuen eskubide partikularra (gainontzekoen aldean mesedetzen direnak), ezta ustezko “ius singulare” baten adierazpena. Aitzitik, interes handiago bati erantzuten dio kontzeptu horrek: ideia politikoen adierazpena ez haustea edo etetea (ez bere osaketan ezta bere funtzionamenduan ere) parlamentuko kideen aurka egin litezkeen ustezko prozesu penalen bidez, eta parlamentarioek euren funtzioak behar bezala bete ditzaketela bermatzea (hau da, edozein alderdi edo antolakunde politiko ordezkatzea eta edozein ideologia adieraztea).

Aurreko guztia ederki asko bilduta dago jurisprudentzia konstituzional oparoan (90/1985 epaia, uztailaren 22koa; 206/1992 epaia, azaroaren 27koa; 22/1997 epaia, otsailaren 11koa; 206/1992 epaia, azaroaren 27koa; 22/1997 epaia, otsailaren 11koa).

Aurreko hausnarketetan oinarriturik, alderdi honek, Legebiltzarra den erakundea defendatzeko asmo soilarekin, bere aurkakotasunik sendoena adierazten du EAEko Justiziako Auzitegi Nagusiko Zigor Arloko Salaren 2003ko irailaren 5eko epaia dela-eta.

